
Kalaallit Nunaanni aalisarfiusup iluani aalisartitseqatigiiffiup aningaasaataasa ikinnerpaamik 

inunnit aalajangersimasunit pigineqarnissaannik allaqqasoq assigalugu ingerlatseqatigiiffiup 

piginnittuisa agguagarsisarnissaasa aalisarnermut inatsimmi allaqqalersinnaanerata 

kingunerisinnaasai pillugit kingusinnerpaamik UKA 2017-imi nalunaarummik 

saqqummiusseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

 

(Inatsisartunut ilaasortaq Hans Enoksen, Partii Naleraq) 

Inatsisartunut ilaasortap Hans Enoksen, Partii Naleraq sinnerlugu siunnersuutaa, tassa, Kalaallit 

Nunaanni aalisarfiusup iluani aalisartitseqatigiiffiup aningaasaataasa ikinnerpaamik inunnit 

aalajangersimasunit pigineqarnissaannik allaqqasoq assigalugu ingerlatseqatigiiffiup piginnittuisa 

agguagarsisarnissaasa aalisarnermut inatsimmi allaqqalersinnaanerata kingunerisinnaasai pillugit 

kingusinnerpaamik UKA 2017-imi nalunaarummik saqqummiusseqqullugit Naalakkersuisut 

peqquneqarnissaannik Inatsisartut aalajangiiffigisassaat Partii Naleraq sinnerlugu imannak 

oqaaseqarfigissuarput.  

 

Piginneqatigiiffiit aalisarnermik ingerlatsisut piginnittaasa agguarsiaannik agguaassisarneq pillugu 

Naalakkersuisut nalunaarummik kingusinnerpaamik ukiakkut 2017-imi suliaqarnissaannik 

inatsisartunut ilaasortap Hans Enoksenip, Partii Naleqqamiit siunnersuutaa Naalakkersuisuniit 

akissuteqarnerminni aalisarnermut inatsimmi piumasaqaataasut erseqqissarpaat. 

Aamma Naalakkersuisut akissuteqaataanni oqaatigineqarpoq, Kalaallit Nunatta annertunerpaamik 

isertitaqarnissaa qulakkeerniarlugu piumasaqaatit taakku ilanngunneqarsimasut.  

Ilumummi siunertaq ajunngikkaluarpoq, kisianni apeqqusertariaqarsoraarput, ilumut pissutsit 

piviusut aamma taamaannersut.  

Tassa naluneqanngereermat akileraartarnikkut piginneqatigiifiit ilaasa sapinngisamik akileraarutinik 

akiliinaveersaarneq anguniarlugu periarfissat atorneqarsinnaasut tamaasa atorlugit 

iliuuseqarniartartut.  

Soorlu assersuutigalugu aasap ingerlanerani § 37-ikut apeqquteqarninni naalakkersuisut ilaatigut 

imannak akisut: 

“Ingerlatseqatigiiffiit akileraarutaasa kinguartitat annaasaqarfioriaannaaneri, taakkulu ukiut arlallit 

matuma siornagut 1,0 mia. kr.-nit missaannut naatsorsorneqarsimapput”. 

Taamaammat aamma Ingerlatseqatigiiffinni piginneqataasut agguagarsisarnerannut tunngasut 

qulaajaaffigineqarnissaat pisariaqartoq isumaqarpugut.  

Tassami maani najungaqartugut tamatta soqutigisariaqarparput, pisuussutit uumassusillit uumaatsullu 

sapinngisamik tamakkiisumik pigineqarnissaat anguniartariaqartoq, maannamummi 

miserratigisassaanngilaq Ingerlatseqatigiiffiit aalisarnermik ingerlatallit atorlugit aningaasarpassuit 

nunatsinniit annissuunneqarmata.   

Nalunngilarput inatsisit naassaanngitsumut atuuttussanngortinneqarneq ajortut, tassami inatsit 

sunaluunniit nunamut inuinullu iluaqutaanerpaanngortinniarlugu naleqqussartuartariaqartoq 

isumaqarpugut.  

Taamaattumik isumaqarpugut Naalakkersuisut ersarissumik nalunaarusiortariaqartut, ilumut 

Ingerlatseqatigiiffiit akileraartarnerannut tunngasut taamaaginnassanersut imaluunniit 

allanngortinneqartariaqassanersut.  

Taama naatsumik oqaaseqarlut siunnersuut taperserlugu suliap aappassaanneerneqannginnerani 

Aningaasaqarnermut Akileraartarnermut Akitsuutinullu ataatsimiititaliami suliarineqarnissaa 

inassutingaarput.  


